
Shankarakritam Ganesha Stotram

ಶಂಕರಕೃತಂ ಗಣೇಶಸ್ತೋತ್ರಂ

ಶಂಕರ ಉವಾಚ .

ನಮಸ್ಯಾಮಿಮಹಾಬಾಹುಂ ದೇವದೇವಂ ಗಣೇಶ್ವರಂ .

ಹಸ್ತಿವಕ್ತ್ರಂ ಮಹಾಕಾಯಂ ವ್ಯಾಘ್ರಚರ್ಮಾಂಬರಚ್ಛದಂ .. 2..

ಚಂದ್ರರಶ್ಮಿಪ್ರತೀಕಾಶಂ ಚಾರುದಂಷ್ಟ್ರೋಜ್ಜ್ವಲಾನನಂ .

ಭಕ್ತಾನಾಂ ವಿಘ್ನಶಮನಂ ಸುರಾದ್ಯಂ ಪಾರ್ವತೀಸುತಂ .. 3..

ಪರಶ್ವಧಧರಂ ವೀರಮಕ್ಷಮಾಲಾವಿಭೂಷಿತಂ .

ಬ್ರಹ್ಮಣ್ಯಂ ವರದಂ ಸೌಮ್ಯಂ ವಿಘ್ನಾನಾಂ ಪತಿಮೂರ್ಜಿತಂ .. 4..

ಪೀನಾಸ್ಯಂ ಲಂಬಜಠರಂ ಹಾರಭಾರಾರ್ಪಿತೋದರಂ .

ಅಷ್ಟಮೀ ಚ ಚತುರ್ಥೀ ಚ ವೃತಾ ಯೇನ ಚತುರ್ದಶೀ .. 5..

ಕುಲ್ಮಾಷೋತ್ಕ್ಲೋಪಿಕಾಪೂಪೈರ್ಮೋದಕೈರೋದನೇನ ಚ .

ಪೂಜಯಂತಿ ಜನಾ ಲೋಕೇ ಧೂಪಮಾಲ್ಯಾನುಲೇಪನೈಃ .. 6..
ಸ್ವಸ್ತಿವಾಚನಕೈಶ್ಚೈವ ತೇಷಾಂ ನಾಸ್ತೀಹ ದುರ್ಲಭಂ .

ಪುತ್ರಾರ್ಥೀ ಲಭತೇ ಪುತ್ರಾಂಧನಾರ್ಥೀ ಧನಮುತ್ತಮಂ .. 7..

ವ್ಯಾಧಿತಶ್ಚ ತಥಾಽಽರೋಗ್ಯಂ ಬದ್ಧೋ ಮುಚ್ಯೇತ ಬಂಧನಾತ್ .

ತ್ವಾಂ ತು ಸಂಪೂಜಯಿತ್ವಾ ವೈ ವರದಂ ಕಾಮರೂಪಿಣಂ .. 8..

ಇಷ್ಟಾನ್ಕಾಮಾನವಾಪ್ನೋತಿ ನಾತ್ರ ಕಾರ್ಯಾ ವಿಚಾರಣಾ .

ಯಶ್ಚಾಧೀತೇ ಸ್ತವಮಿಮಂ ತವ ನಿತ್ಯಂ ಗಣೇಶ್ವರ .. 9..

ತಸ್ಯಾಪಿ ಸರ್ವಕಾಮಾನಾಂ ಸದಾ ದಾತಾ ಭವಿಷ್ಯಸಿ .

ಇತಿ ವಿಷ್ಣುಧರ್ಮೋತ್ತರಪುರಾಣೇ ಪ್ರಥಮಖಂಡೇ 225-ಅಧ್ಯಾಯಾಂತರ್ಗತಂ
ಶಂಕರಕೃತಂ ಗಣೇಶಸ್ತೋತ್ರಂ ಸಂಪೂರ್ಣಂ .

